
   Alexander Aginagalde Lopez 2006 
EUSKAL DANTZA: IRAGANA ETA ETORKIZUNA

Euskal kulturaren definitzaileen artean aurki dezakegu “euskal dantza ” gaur egun. XIX. mendeko folkloristek herri-jakintzaren ideia sortu eta nekazal mundua bildu eta aztertzeari ekin ziotenean, Euskal Herrian, berezko herri kulturaren definitzaileen artean kokatu zituzten bertsolaritza, herri kirolak, eta beste hainbat joko, baita leku ezberdinetan egiten ziren herri dantzak ere. XIX. mende amaierako eta XX.aren haserako euskal abertzaletasun sortu berriak herri kultura horren ezaugarriak euskal identitatearen ezaugarri egin zituen. 


Euskal identitatea, beste asko bezala,  tradizioari lotutako narratibekin eraikitzen da, eta beraz, ez da harritzekoa dantza euskal identitatearen ezaugarrietako bat bezala hartzea.
 Baina Hobsbawm-ek, tradizioak, gizarte antolakuntzaren ispilu diren eta funtzio ideologiko bat duten fenomeno aldaezin gisa ulertuak izatetik, testuinguru historiko politiko zehatz batean sorturiko fenomeno dinamiko gisa ulertzerako pausoa eman zuenetik
, tradizioan oinarrituriko diskurtsoen dekonstrukzioa etorri zen. 

Euskal dantza tradizionalaz hitz egitean, orduan, zertaz ari gara? Gaur egun, tradizioaren ideia estatiko batzuetan oinarritzen dira dantza talde zein txapelketa asko. Dantzak “beti egin diren moduan ” egin, irakatsi, eta zabaltzea da euskal dantza talde frankoren helburua, eta nahikoa oihartzun komunikatibo baina arrakasta sozial gutxi duten dantza txapelketa ezberdinetan ere ( aurresku txapelketak zein soltekoak) dantza egiteko modu bat hobesten da, gero ikusiko dugun bezala, ez soilik tradizioari lotua, baizik eta leku konkretu bateko dantzatzeko moduari loturikoa. 
Baina nekazal gizartearen betiko ezaugarria izan den dinamikotasun eta mestizaiaren froga nagusia bere dantzetan, melodietan, instrumentuetan, janzkeran, eta jaietako beste elementu batzuetan aurkitzen dira (Kepa Fernandez de Larrinoa 1998, 29) Kepa Fernandez de Larrinoa eta beste autore batzuek folklorearen inguruan eginiko lanak kontutan hartzen baditugu.

Gaur egun euskal dantza tradizionalak modu batera edo bestera egitea momentu konkretu batzuetako aldaketa eta garapenaren ondorio da, eta beraz hauetan berrikuntzak sartzeko sortzen diren eragozpenak zentzugabeak dira nire ustetan, eta ideia hau zertan oinarritzen dudan azaltzea da artikulu honen funtsa. 
Dantza tradizionalak
Euskal Herriko dantza tradizionalak nekazal- arrantza bizimoduaren jai-egutegi bati loturik, zein herrietako patroiei edo beste ospakizun kristauei loturik agertzen dira lehen aldiz liburuetan. Ez dago jakiterik dantza hauek noiztik egin izan diren, baina adibide bat emateagatik, XVII. mendetik aurrera Gipuzkoako zenbait herrietan egindako ezpata dantzen berri jaso dute ikertzaileek.

1754. urtean Manuel de Larramendik argitaratutako “Coreografía de Guipúzcoa” liburuan Gipuzkoarren ohituren eta dantzen defentsa egiten du. Bertan zera dio ezpata dantzei buruz: 

"La espatadanza, o danza de espadas, no creo que se practique en parte alguna. En Castilla debió de usarse en algún tiempo, porque Cervantes hace mención de ella, y el ingenioso Don Quijote en la bodas de Camacho, entre otras diversiones, vió una danza de espadas, y según las señas que allí tiene es la misma que aun dura en Guipúzcoa, aunque se haya olvidado en Castilla.”
Beraz, gaur egun euskal dantza nagusietako bat bezala ezagutzen dugun hau ez omen da euskaldunon berezitasuna. Izan ere, ezpata dantzak Gipuzkoan eta Bizkaian dantzatzeaz gain, garai batean Gaztelan ere dantzatzen omen ziren, eta gaur ere Europako hainbat eskualdeetan antzeko dantzak ematen dira.

Euskal Herrian dantzak bildu eta deskribatzen aitzindari izan zen Juan Inazio Iztueta Zaldibitarra(1767-1845), zeinak 1824ean “Gipuzkoako dantza gogoangarrien kondaira edo historia” idatzi zuen. Liburu honetan, Gipuzkoako dantzak bildu eta deskribatzeaz gain, hauek irakasteko aholkuak eman zituen, eta baita bere kezka adierazi ere galtzen ikusten zituen ohitura horien aurrean:

“Hogei eta amar urte izango da gutxienaz, utzi ziotela gizon prestu aurrenengoak plaza agirikoetan beren jaioterriko dantza oneskiak egiteari. Lenago jai arratsalde guztietan bost edo sei dantza modu eztiaundiko egiten zituzten errietan, oraiñ urte osoan ere ez ditugu ikusten bat edo bi baizik, eta oek ere iñauterietan, eta iñauteriari dagozkion gisakoak.”

Hau gerta ez zedin proposamen batzuek ere egin zituen, bereziki txistulariei, bere ustetan txistulari “akademikoek” abesti berriak jotzean soinu zaharrak ahaztu eta dantzatzeko ohitura gutxitu arazi baitzuten. (Iztueta 1824;109 eta hurr.). 

Donostiako Udalak eskatuta dantza maisu bezala ibili zen 1819tik aurrera Miserikordiako haurrekin. Berak dioenez, garai horietan ezpata dantza, adibidez, Donostian eta Andoainen soilik egiten zen Corpus egunean, gainontzeko herrietan ez omen zen jadanik egiten( ibidem 88 eta hur.). Gipuzkoako herrietan zehar ere  dantza irakaspenak egin zituen, eta bere ondoren beste hainbat dantza maisu aritu ziren lan horretan


Iztuetak jasotako dantzak, (pentsatu behar dugu berak dantzatzen zituen moduan jasoko zituela) izan ziren hurrengo urteetan zehar dantza tradizionalaren berreskurapenerako gidaliburu gisa erabili zirenak. Eta esan behar da Gipuzkoako dantza hauek jasota geratu zirenetik, (liburu honetan pauso bakoitza nola egin azaltzen du), hauek jasotako moduan mantendu nahi izan direla. Ez dakigu aurretik dantza hauek nolakoak ziren, edota historian zein nolako aldaketak jasan zituzten dantzatzeko egun, modu, janzkera etab.i dagokionez, baina kontutan hartu behar dugu tradizioa tradizio idatzi bihurtzen denetik, aldaketarako zurrunagoa bihurtzen dela, tradizioen errepikapena gehiago ematen baita gizarte modernoetan ahozko kulturan baino.
 


Iztuetak bere liburuan ez du soilik dantza hauek nola dantzatu behar diren jasotzen, zein egunetan dantzatu behar diren ere jasotzen du(Iztueta 1824:132 eta hurr.), beraz zenbait lekuetan hauek dantzatzeko ohitura berreskuratu bazen ere, beste batzuetan ohitura hau sortu egin zen honen gomendioei jarraituz.  

Lore Jokoak eta Euskal Jaiak
XIX. mende amaieran eta XX.aren hasieran, euskal mugimendu erromantikoak ordurako galbidean zeuden hainbat dantza berreskuratzeko ahaleginak egin zituen Lore Jokoen eta Euskal jaien bidez. Garai horietarako, euskal dantza eta musika tradizionalak leku handia galdua zuen kanpotik etorritako moda eta erritmo berrien ondorioz.

 Antoine d´Abbadie-k 1853an abiaturiko lore jokoetan euskaldunen joko eta arteetan sartu zituen neurtitzak, kantua, pilota, eta baita dantza eta musika tradizionala ere. Abbadie-k euskaldunen ezaugarritzat zuen desafioaren kulturaren barne, dantza txapelketak ere antolatu ziren egun hauetan. Iparraldeko hiru probintzietan ospatu ziren euskal festetan dantza-jauzi lehiaketak egon ziren
, eta hegoaldean ospatu zirenetan ere ez zen aurreskulari txapelketarik falta izan ( Sánchez Equiza 2001: 346).

 Euskal berpizkunde kulturalak eta sortu berria zen nazionalismoak, euskal esentziaren oinarria nekazal munduan ikusten zuen, eta hau dela eta, nekazal munduko joko eta ohiturekin, dantza tradizional erakusketa eta txapelketak Lore-joko guztietan egon ziren presente. Sortu berria zen nazionalismoak paper garrantzitsua jokatu zuen euskal dantzen berreskurapenean edota inplementazioan. Bizkaiko ezpata dantza, 1886ean lau herrietan dantzatzen zena, 1933an 275 taldek dantzatu zuten San Mames futbol zelaiean San Inazio egunean (ibidem, 346). PNVk  Bizkaiko eskualde batetako dantza bat Bizkaia osoko (zein euskal herriko) ikur bihurtu zuen, aipagarria delarik “agintariena” edo Durangaldeko ezpata-dantzako haserako martxa Euskal Herriko ereserki bihurtzea.  

Hona hemen Iñaki Irigoien Bilbotar dantza maisuak bere “Euskal Dantza, 50 urteko historia laburra ”(1995)n honi buruz dioena:

“Bizkaiko Ezpata-dantza Euzko Alderdi Jeltzaleari esker oso hedatua izan zen toki askotan. Batzoki gehienetan irakasten zen, eta horretarako zerbait aldatua eskaintzen zen koreografia aldetik, errazago izan zedin. Bizkaian talde askoren artean egindako Ezpata-dantzak ematen ziren gerra aurrean. Honela, San Mames eta Ibaiondo futbol zelaian egindako alarde ikusgarriak sona handia zuten. Talde hauen artean arian-arian, Ezpata-dantza forma bat normalizatu zen. Jatorrizko herrietan, Durangaldean, koreografia zaharrean jarraitzen zuten bitartean.”

Beraz, hemen bi kontu interesgarri aipa daitezke. Lehenik, leku konkretu batetako herri dantza tradizional bat gutxinaka “euskal” dantza bihurtzeko prozesuak  joan zirela ematen nazionalismoaren eraginez, eta bestetik, prozesu honetan, dantza horiek ez zirela jatorrizko moduan mantendu, baizik eta hainbat aldaketa jasan zituztela koreografiari zein dantzen zailtasunari dagokionez.
XX. mende hasieran Jose Lorenzo Pujana dantza maisu goierritarrak ere Gipuzkoako hainbat herrietan dantzariak prestatu zituen Ezpata-dantza egiteko, garai horietan herri gutxi batzuetan mantentzen zena Gipuzkoa osoan hedatuz, Juan Inazio Iztuetaren liburua oinarri.     

Euskal Dantza taldeak eta herri dantza tradizionalak
Ikusi bezala, dantza euskal herri kulturaren desafio-ohore kodigoetan ulertua izatetik, nazio baten ideiaren pean ulertuko den ezaugarri kultural bezala definitzen joan zen. Ideia hau indartzen joan ahala, 40 eta 50. hamarkadetan dantza taldeen sorrera ugaritu zen. Maisu baten ikasle ziren herriko dantzarietatik, dantza talde egituratuetara pasa zen.

Gerraren ondorioz Iparraldean errefuxiatu ziren gudari-dantzari Gipuzkoar eta Bizkaitarrek euskal dantza taldeak sortu zituzten, eta euskal batasunaren ideian oinarriturik ezpata-dantza eta aurreskua irakatsi zituzten. Gutxinaka, talde folkloriko geroz eta gehiago sortzen joan ziren, baina bitartean iparraldeko herri-dantza tradizionalen galera eman zen (Itzaina 2001; 331).   

Hegoaldean ere gerra zibila eta gerraosteko garaietan dantza tradizionalen galera eman zen, eta hauen lekuan dantza tradizionalen folklorizazioa gertatu zen dantza talde tradizionalen sorreraren bitartez (Sanchez Equiza 2001: 348). Lehen dantza taldeen artean Dindirri sortu zen Bilbon 1945. urtean, eta Goizaldi Donostian 1948.ean. Talde hauek landutako taldeak ziren, eta ikuskizunetarako prestatuak ematen zituzten dantzak. Gerra garai hauetan, jendea euskal kulturaren egarri zen, eta hau dela eta talde hauen emanaldiek arrakasta handia izan zuten. Baina dantzak beren jatorrizko lekuetatik desagertzen joan ziren heinean, hauek dantzatzea jakintza espezializatua izatera pasako da; dantza taldeetan, dantza pausuak konplikatzen joan ziren, hauek dantzatu ahal izateko entsegu ordu asko beharrezko bihurtuko zirelarik.

Hirurogeiko hamarkadako giro politiko nahasian talde berri asko sortu ziren, hauen arteko lehiaketak eta emanaldiak ugaritu zirelarik. Talde hauen arteko harremanak sendotu ahala dantzarien arteko erakunde baten beharra ikusi zen, eta honela sortu zen 1965ean Euskal Dantzarien Biltzarra, eta handik gutxira Dantzari aldizkaria.

 60. eta 70. hamarkadetan euskal dantza taldeak krisi batean murgildu ziren, dantzaren orduko egoera zein etorkizunekoa aztertzen zuten lanak egin ziren, eta hauetan folklorea gorde beharreko tradizio legez agertzen da, baina dantza taldeen ikuskizunei buruzko lanak izango dira. Dantza taldeen programak laburrak eta pobreak ziren, zerbait aldatu beharra zegoen, dantza berriak sortu edota herrietan ikertze lanak eginaz dantza programak aberastu ( Irigoien 1995: 7).

Honen inguruan Juan Antonio Urbeltz ikerlariak 1967an zera idatzi zuen artikulu batean:

“Dantza ezin daiteke ikerketa batean bakarrik gelditu, eta demostratuak izan diren gauzei buruz dantzatzen jarraitu. Dantza lengoaia artistikoa oraingo gizakiarentzat denez, ulergarria izan behar du, nire ikuspuntutik, eta ez gaitezan engainatu, dantza tradizionala gero eta txikiago geratzen ari zaigun jantzi bat delako, eta uste dut, behar beharrezkoa dela irtenbide berriak bilatzea tradiziotik hasita.”

Baina dantza talde gehienek beren errepertoriotara gehitu zituzten dantzak ez ziren dantza berriak izan, baizik eta jatorrizko lekuetako dantza taldeekin ikasi eta berreskuratzen zituzten dantzak baizik. Errepertorioak zabaldu arren, dantza taldeek  egokitutako dantza tradizionalen ikuskizunekin jarraitu zuten. 1978tik aurrera Euskal Dantzarien Biltzarrak antolatuta ospatuko diren dantzari egunetan, euskal herri osoko dantza taldeak bilduko ziren, eta hauetan, lurralde bakoitzeko dantza taldeek beste taldeentzat egokitutako ikastaldiak antolatu zituzten, taldeen artean dantzak zabaltzen joan zirelarik. 
1980. hamarkadan, aurreko hamarkadetan folklorizazioa bultzatu zutenen gogoeta etorri zen, beren dantzak ikuskizun hutsak bihurtzen ari zirela ohartzerakoan, eta hainbat dantzari eta maisu geratzen ziren herri dantza tradizionalen etnografo bihurtu ziren hauek egiten jarraitzen zen lekuetan, ondoren hauek beste herrietan berreskuratu edota zabaldu zituztelarik. Honen adibide izan zen Uztaritzeko inauteria, iparraldean bizirik irauten zuen bakarrenetakoa, lapurtar eredu bilakatzea eta honen “kopiak” beste herri askotan burutzea (Itzaina 2001: 335). 
Hegoaldean, diktaduraren amaierak ekarri zuen euskal kulturaren berpiztearen barruan, elementu folklorikoen zabalpen handia eman zen, baina hauek jatorrian zuten esanahia galdu egin zuten. Herri askotan ahaztutako tradizio eta dantzak berreskuratu edota tradizio berriak sortu ziren, tradizioen berreskurapen honetan adibide argia izan zirelarik inauteriak. Beste herri batzuetan, herri dantzen berreskurapena haur eta emakumeen eskutik eman zen,  eta kasu hauetako batzuetan hauen “jatortasuna” zalantzan jarri da (Kepa Fdez de Larrinoa 1998: 25).
Herrietan ohiturak jarraituz herri dantza tradizionalak berreskuratu (edo birsortu) ziren bitartean, Euskal Dantza talde askok beren ikuskizunetan dantzak aurkezteko modua aldatu zuten: apurka-apurka, antzokietarako moldatuagoak eskaini zituzten dantzak, eta honek sormen berrien arazo zaharra ekarri zuen berriro dantza ikuskizunen mundura( Irigoien 1995: 18).  

Euskal Dantza tradizionala gaur
Orain arte ikusi dugun bezala, alde batetik, herriko ohitura jakin bati jarraituaz egun konkretu batzuetan burutzen diren dantzak momentu batean sortu, aldatu, moldatu zein beste herri batetik “inportatuak” izan zirela esan daiteke. Gainera, dantza hauen esanahia ere aldatu egin da denboran zehar. Azken kasu honen adibide bat emateagatik, gaur egun “aurresku” gisa ezagutzen dugunaren adibidea dugu, zeina herrietako jaietan ospatzen zen soka-dantzaren zati bat izatetik, inaugurazio, omenaldi, ongi-etorri etab.etan egiten den dantza protokolarioa izatera pasatu den.
 

 Beste alde batetik, Euskal Dantza taldeek, euskal dantza tradizionalen gordetzaile eta zabaltzaileek, beren sorreratik aldaketak burutu izan dituzte eskaintzen zituzten dantza tradizionaletan, ikuskizunari begira. 
Beraz, ez dute zentzu handiegirik ez ospakizun eta egun berezietan burutzen diren dantzen egitura eta dantzatzeko moduak “aldaezin” mantentzeak, eta are gutxiago Euskal Dantza taldeek euren emankizunetan dantza berriak aurkezterakoan sortzen diren eztabaidek. 
Azken urteetan euskal dantza tradizionaletan oinarrituriko hainbat dantza talde  sortu dira, proposamen berritzaileak egin dituztenak, horien artean bere sorreran eztabaida nahiko sortu zuen “Aukeran” dantza taldea.   Honen zuzendaria den Edu Muruamendiaraz-ek egunkarian agertutako elkarrizketa batean zera zioen, “puristen”gatik jasotako kritikei erantzunez: “Nere asmoa ez da tradizioa apurtzea, ohiko dantzen ikuspegi garaikide bat eskaintzea baizik.”
 Honen ustetan, oraindik ere tradiziozko pausu eta koreografia “garbietan” oinarritzen diren euskal “dantza txapelketak zaharkituak geratu dira”. 

Gainera aipatu beharra dago bai Euskal herriko dantza solte txapelketan baita Euskal herriko aurresku txapelketan ere, eskualde batetako tradiziozko dantzatzeko modua dela epaileek baloratzen dutena, honek Euskal herrian dantza hauek egiteko zeuden modu anitzak desagertzeko bidean jarri dituelarik.
 
Artikulu hau nire iritziarekin bat datorren zita batekin amaitu nahiko nuke. Hau Emilio Xabier Dueñas-ek 2005ean euskal folklorearen inguruan eginiko hausnarketa batetik hartu dut:
   “El paso del tiempo produce cambios, cada vez más acusados, producto de necesidades y coyunturas diversas, a los cuales se tiene que supeditar el ser humano. La tendencia es inequívoca. Un profundo cambio, aparentemente irrelevante e incluso inapreciable, está sucediendo. El Folklore no es ajeno a esta transformación, por mucho que se defiendan posiciones acerca de su inmutabilidad e inalterabilidad.”

